
Måtte Tor ta imot deg, måtte Odin eige deg

Havgrim hogg Harald med øksa. Svinga den høgt og kløyvde skallen på han. Han tok hesten og reid vekk under vintermånen, med berre det han stod og gjekk i. Særleg med penningar hadde han ikkje heller. Ikkje det eg veit.

Liket av Harald låg blodig i fjøsen, der Kjellaug fann det på morgonkvisten. Folk sa ho stod over det og rein, og ungane, eg orkar ikkje tenke på kva ungane må ha sett.

Eg hadde sovna med reivungen medan Havgrim var ute kvelden før. Han kom ofte seint; supa øl, blei pratande og gløymde tida. Det var ikkje uvanleg. Men då eg vakna om morgonen av at ungen leitte etter bryst, og Havgrim enno ikkje var heime, kom ei uro som kasta over meg.

Eg vassa gjennom snøen til fjøsen og stelte dyra, eg stelte dei minste ungane og fekk dei til å sove etter tur, før Oddlaug kom og hjelpte meg å lage dugurd.

Då Ragnvald, bror til Kjellaug, dukka opp utpå ettermiddagen, visste eg at noko hadde hendt. Eg sleppte det eg hadde i hendene, og gjekk han i møte.

– Havgrim har gjort ubotamål og rømt, sa han idet han hoppa av hesten så pelskappa svinga seg ikring han. – Han  blir lyst fredlaus om han ikkje kjem og gjer opp for seg. Du har vel ikkje sett han?

– Eg har ikkje sett han sidan i går ettermiddag, sa eg. – Kva har han gjort?

Ragnvald fortalde at Havgrim hadde drepe Harald i løynd, men blitt sett då han reid frå staden i vill fart. Ragnvald ville bringe saka til tings ved første høve, så kunne den som ville, ta livet av Havgrim om dei kom over han. Om Havgrim hamna i utlegd, kunne dei ta garden, og eg og ungane ville stå på berr bakke.

– Ikkje gjer dette mot meg og ungane, sa eg. – Vi har ingen annan stad å fare. Drep han om de finn han, men gjer oss ikkje heimlause.

Ragnvald rynka bryna. Så la han handa på skuldra mi og nikka.

– Hadde det vore nokon andre, ville eg ikkje nølt med å tinglyse dette. Men både eg og søster mi har godhug for deg, Solrun. Og det er ikkje rett at du og borna dine skal lide for ein urett den tosken Havgrim har gjort.

Eg fall på kne og greip hendene hans og kyssa dei.

– Takk, Ragnvald, sa eg, – gode du. Dette skal eg aldri gløyme deg for.

Eg blei liggande vaken i nettene som følgde. Harald var ein villstyring, det visste alle. Han likte kvinner, hadde knipe meg òg i rauva før den blei flat og nedsigen etter alle ungane eg har bore fram. Kunne dette ubotamålet ha med ei kvinne å gjere? Korfor blei eigentleg karar uvener? Det var anten ære, kvinner eller penningar, og penningar hadde ingen av dei, så då måtte det vere ei kvinne, for så grueleg ærekjære var dei heller ikkje.

Somme hadde høyrt dei krangle på skjenkestova, nokre hadde sett dei slåst etter å ha kika for djupt i ølbollen. Eit par ymta frampå om eit kvinnemenneske begge hadde lagt seg etter, medan andre meinte det var terningspel som hadde skulda. Når det kom til stykket, var det visst berre to som visste kva som var årsaka, og det var han som hogg, og han som enda dagane med ei øks dirrande i skallen.

Det kom vår og det kom sommar, det blei kaldare, det kom haust. Ein sein kveld høyrde eg ein hest vrinske utanfor. Eg var ikkje overraska då han stod der i døra igjen.

– Havgrim, sa eg. – Kva har du gjort?

Han smilte det skeive smilet sitt og stega inn i stova.

– Solrun, då. Er du ikkje glad for å sjå meg?

Det kunne eg ikkje svare sant på.

– Kor har du vore så lenge, spurde eg i staden.

– Å, her og der.

Han slengde frå seg ei skreppe i hjørnet. Eg kunne ha svore på at det klirra i mynt.

Han ville ligge med meg med det same, og eg gjorde som han ville. Så snart han dorma av, sneik eg meg ut av famntaket hans og kraup under fellen til ungane i den andre senga. Dei flytta seg og gav meg plass, og så la dei seg inntil meg med mjuke små armar og varme små bein.

Då dei såg den store far sin ligge og sove neste morgon, sat dei der stumme, alle i hop. Berre femåringen drog kjensel på han og såg vekselvis på meg og på faren med eit spørjande blikk. Tvillingane kjende han ikkje att i det heile. Dei hadde ikkje sett han på eit halvår, eit heilt liv for slike som er små. Ikkje hadde dei sett han særleg mykje før han hamna i utlegd, heller, og ikkje hadde eg gjort noko for å minne dei på han.

Hesten sette han på beite på utmarka eit stykke frå garden. Om nokon skulle kome over den og kjenne den att som vår, skulle eg berre seie at den var komen attende av seg sjølv, utan ryttar.

Men Havgrim var ikkje ein som klarte å halde seg heime særleg lenge, så ganske snart byrja han å fare ut om nettene igjen og bli vekke til morgongry. Når han kom heim, la han seg i senga og sov seg gjennom dagen, medan eg var oppe og stelte dyr og ungar og gard åleine. Når han vakna, ville han ha mat og øl. Eg varta opp med ein stendig aukande harme. Ungane tok han som snarast på fanget, men blei fort lei og husja dei vekk. Og så snart mørkeret fall, var han ute av døra igjen.

Eg stod på dørhella og såg etter den mørke skikkelsen hans som blei mindre og mindre før han blei borte mellom trea. Lydde eg godt, kunne eg høyre hesten vrinske idet Havgrim hoppa opp på ryggen hans, og beina som trampa taktfast mot bakken og tok ryttaren sin langt vekk frå garden og alt som batt han her heime.

Då trekronene byrja bli gule og det var tid for å hauste inn, gjekk eg ute på åkeren frå morgon til kveld. Oddlaug hadde eg måtta late gå, no som Havgrim låg og gøymde seg i stova. Eg sa at eg hadde leigd inn nokre sterke ungdomar til å hjelpe med hausten og dermed ikkje hadde bruk for henne meir.

Eg skar kornet og sette det opp i band, alt medan eg håpte Oddlaug ikkje skulle gjere seg eit ærend forbi og oppdage at eg gjekk her ute einsam. Minsten bar eg på ryggen dagen lang, og tvillingane sprang rundt beina mine, trakka ned aks og ergra vitet av meg.

– Husj, ropte eg og slo etter dei.

Berre den eldste kunne hjelpe meg litt. Ho samla aks til buntar mellom dei små nevane, og eg hjelpte henne med å binde og setje på staur.

Etter tre gonger så lang tid som vanleg hadde eg fått inn heile hausten på eiga hand. Eg hadde knapt sove, og då den siste famnen med tørrhøy endeleg var i løa, gjekk eg inn i stova, der eg seig i koll framfor grua.

Eg vakna til av at eldstejenta rista i meg.

– Mor, du må vakne! Er du død, mor?

Barnegråten hadde laga små holer inn i skodda, og då eg opna auga, sumde blikket mitt, slik at det var to av henne som stod der, og ikkje ei.

– Ikkje død, svarte eg og prøvde å setje meg opp.

Jordgolvet var kaldt. Eg fekk kravla meg opp i senga, der tvillingane kraup tett inntil meg medan dei sutta på tommelen. Reivungen låg som ved eit under i korga si og sov.

– Kor er far, spurde eg.

– Vi veit ikkje.

Då hadde han vore vekke sidan det mørkna kvelden før. Dette var første gongen etter at han kom tilbake, at han hadde vore borte så lenge. Han var vel med ei av frillene sine. Meg hadde han iallfall slutta å røre, og glad var eg for det.

Eller kanskje nokon hadde sett han og teke saka i eigne hender, så var eg kvitt han for godt?

Ein gong i løpet av natta vakna eg av at det small i døra, og høyrde Havgrim romstere i stova. Så knirka det i senga, og det blei stilt.

Om morgonen gjekk eg i fjøsen som vanleg, med minsten på ryggen. Eg kvapp då eg kom ut att på tunet, for der stod Oddlaug, på nippet til å opne døra til stova.

– Hoi, ropte eg høgt.

Ho snudde seg og kom mot meg. Eg sette dei fulle mjølkebøttene ned på graset og gneid handa over auga.

– Men Solrun, sa ho og la ei hand på skuldra mi, – du er jo utsliten! Du veit det berre er å spørje. Og du skal ikkje betale meg. Det har eg sagt, og det står eg for.

No kunne eg seie det som det var. Fortelje henne at Havgrim var komen heim att, og at eg ikkje visste kva eg skulle gjere meir. Oddlaug ville sjølvsagt ikkje klare å halde stilt med denne kunna særleg lenge. Ho ville røpe det til Sigmund, som ville kviskre det til ein av brørne sine, som ville plumpe ut med det på skjenkestova etter eit par bollar øl. Før eg visste ordet av det, ville Kjellaug sende brørne sine og brørne til Harald etter Havgrim, og eg ville bli kvitt han ein gong for alle.

Tanken var forlokkande, men lovnaden om truskap eg ein gong hadde gitt til ektemannen min, heldt meg att.

Eg sa til Oddlaug at ho ikkje skulle ottast. Søster mi skulle kome om nokre dagar, og eg hadde alt fått hjelp med hausten.

– Det er berre minsten, sa eg, – han held på og får tenner og har halde meg vaken fleire netter, og no kjem han vel til å sove heile dagen og vere vaken til natta igjen.

– Det er visst ikkje berre greitt med slike små, endå så gode dei er, sa Oddlaug mildt og strauk den vesle over hovudet.

– Når du snakkar om tenner, la ho til og tok seg til eine kinnet, som eg no såg var tjukt og hovent, – så veit eg godt kor ilt det kan gjere. Det er hakket før eg går til galderkona og får eit retteleg trollpulver for å sjå om det kan svi vekk skiten!

I det same sette reivungen i å gråte, og eg gav Oddlaug eit orsakande smil og sa at han nok trong mjølk.

– Eg skal ikkje hefte deg meir, sa ho, – men sei berre frå om det er noko eg kan hjelpe med. Eg har slikt å gjere. Det er jo berre eg og Sigmund heime, så hendene mine er ledige mykje av tida.

Eg takka og såg etter den runde ryggen hennar då ho gjekk. Ein tanke var byrja svirre i hovudet: Om Havgrim døydde, trong eg ikkje gå rundt og vere redd for å ta imot folk på garden og avsløre han. Eller vere redd han skulle setje oss i fare endå ein gong, ta livet av endå eit menneske i løynd, eller spele oss frå gard og grunn.

Før eg gjekk og la meg saman med ungane, la eg meg på magen på golvet og drog skreppa hans fram frå under senga hans. Som eg trudde, var den full av myntar. Eg forsynte meg med det eg trong, og skulle til å dytte skreppa under igjen, då ein liten pose trilla ut. Eg stakk handa nedi og kjende at den var full av små, harde korn. Det var for dunkelt i stova til å sjå kva det var, så eg rulla eit korn mellom tommel og peikefinger, før eg putta det i munnen og beit til. Eg gispa då den sterke smaken av pepar trefte tunga.

Havgrim kom heim like før daggry. Eg skimta skikkelsen hans som la seg i benken, og av den tunge pusten forstod eg at han hadde slokna med det same.

Utpå dagen tok eg Oddlaug på ordet og sette frå meg ungane hos henne under påskot av å måtte til presten ein tur for å be om ei almisse. I staden gjekk eg til Sigbrit etter råd om kva eg skulle gjere med Havgrim.

Ho var gammal som haugane og den einaste galderkona her i trakta. Ho gav meg ei djevelsk remse til Tor og Odin, og rissa den inn i ein pinne med langsame rørsler, for ekstra sterk verknad. Attåt pinnen fekk eg eit pulver. Eg skulle drysse det i ølet hans, før eg las det som stod på pinnen høgt, tre gonger. Sidan eg ikkje kunne tyde runer, gjentok ho orda for meg og bad meg seie dei tilbake til henne heilt til eg kunne dei på rams.

Sigbrit pakka pinnen og den vesle posen med pulver inn i never. Eg takka og betalte med penningar frå skreppa til Havgrim. Så gjekk eg heim og gøymde neverpakken inst under senga til ungane.

Den natta sat eg oppe og venta på at han skulle kome heim. Det varte og rakk, men eg var for oppspilt til å få sove. Eg hadde skjenkt ein bolle øl til han, som stod klar på bordet. I ølet hadde eg rørt ut pulveret, og no sat eg der med pinnen mellom hendene og gjentok runene i hovudet.

For ein gongs skuld sov alle ungane natta gjennom, og eg håpte inderleg at Havgrim ikkje skulle vekke dei idet han kom. Iallfall ikkje før han hadde drukke seg utørst av ølet og fått velta seg ned i senga, der han ville slokne av seg sjølv før morgonen var gått, for aldri meir å vakne igjen.

Eg måtte ha døst av, for eg bråvakna av at døra gjekk opp og Havgrim stod der framfor meg. Som venta var han full. Han lét døra stå på vidt gap og stogga ved bordenden, der han blei ståande og svaie.

– Eg tenkte du var tørst, mumla eg og skauv ølbollen mot han.

Han glodde på meg med eit underleg uttrykk, så fall blikket hans på bollen. Han strekte ut handa for å ta den, men brått rulla auga bak i skallen på han og han segna om på golvet med eit gisp.

Det slapp ein lyd ut av meg, og eg kneip eine handa fort over munnen medan eg knua runepinnen i den andre. Kva hadde skjedd? Hadde eg drepe han med berre ord?

Eg reiste meg og dytta litt borti han med foten. Ikkje ein lyd kom frå den store kroppen, ikkje eingong då eg sparka han hardt i sida. Først då eg fekk velta han rundt, såg eg det: ein kniv i ryggen på han, og blod som hadde runne lenge og farga kleda hans raude frå inst til ytst.

Då høyrde eg ein hest vrinske og trampe med hovane. Eg stakk hovudet ut døra, og der sat Kjellaug over skrevs på hesteryggen, blåkledd og bratt i nakken, med morgongryet flammande bak seg.

– Då er det oppgjort, ropte ho, før ho sette hælane i hestesida og hyppa.

Eg blei ståande lamslegen og sjå etter henne. Så summa eg meg, gjekk inn og tok ølbollen frå bordet, slo ølet vekk bak nova, drog liket ut gjennom døra og la det på bakken bak huset.

– Ver du vel faren og venleg til sinns, mumla eg. – Måtte Tor ta imot deg, måtte Odin eige deg.

Eg krossa meg fort.

– Og Gud vår far, amen, la eg til.

Eg henta eit klede og dekte han med, og ei bøtte vatn frå bekken så eg fekk vaska av meg blodet, før ein etter ein av ungane vakna til ein ny dag.

